Gwaith yr Ysbryd Glân: sefydlu’r eglwys_2
Mae pobl yn dod yn Gristnogion drwy i rywbeth ddigwydd iddyn nhw. Mae’r Ysbryd Glân yn defnyddio’r ysgrythur i oleuo meddyliau pobl.
Roedd eu cwestiwn, “Frodyr, beth ddylen ni wneud?” yn ganlyniad gwrando a meddwl. Ychydig wythnosau’n gynt roedden nhw’n sgrechian “Croeshoelia fe!"; doedden nhw ddim wedi meddwl, roedden nhw wedi gwrando heb feddwl ar beth oedd yr arweinwyr Iddewig yn ei ddweud, ac wedi eu cario gan emosiwn y dorf (Marc 15:11; Luc 23:13-23).
Mae efengyl Iesu Grist yn ein rhyddhau ni o’r byd drwg sydd o’n cwmpas,
Gwnaeth Iesu yn union beth oedd ein Duw a'n Tad eisiau. Rhoddodd ei fywyd yn aberth dros ein pechodau ni, er mwyn ein rhyddhau ni o afael yr oes bresennol a’i drygioni.(Galatiaid 1:4)

Un o nodweddion yr oes bresennol a’i drygioni ydy fod pobl ddim yn meddwl am bethau ysbrydol – dydyn nhw, ar y cyfan, ddim yn meddwl am Dduw nac am bethau Duw, a dydyn nhw ddim yn gallu gweld y gwirionedd. Mae pobl yn aml yn cael eu cario gan emosiwn a theimladau, mae nhw’n troi gyda pob awel. Pan ddaw’r Ysbryd Glân mae pobl yn dechrau gweld a deall a meddwl fel na wnaethon nhw o’r blaen. 
Yn aml mae Cristnogion yn cael eu cyhuddo o beidio â meddwl. “Religion is the opium of the masses” ydy’r cyhuddiad poblogaidd, fel petai Cristnogion yn ddall i realiti bywyd ac angen cuddio tu ôl i ryw gyffur er mwyn ceisio cael bywyd braf, di-boen.  Ond y gwir ydy fod Cristnogion yn meddwl, ac fel y tair mil yn yr hanes yma, yn newid eu meddwl ac yn edifarhau a throi eu cefnau ar eu pechodau pan maen nhw’n dod wyneb yn wyneb â gwirionedd Duw. 
Pa fath o newid meddwl sy’n digwydd? I ddechrau mae pobl yn stopio meddwl gymaint amdanyn nhw’i hunain ag oedden nhw. Nid gyda “Fi” mae Cristnogaeth yn dechrau. Mae’r Ysbryd Glân yn tynnu sylw pobl at Iesu Grist.  Fe sy’n cael y sylw. 

Wrth i’r Ysbryd Glân weithio, mae geiriau Pedr yn cael effaith ar galonnau a meddyliau’r bobl sy’n gwrando. Roedd Pedr yn llawn o’r Ysbryd Glân  tra’n cyflwyno ffeithiau am Iesu Grist i’r dorf,  a dweud fod Iesu’n Arglwydd a Meseia. Cyflwynodd Pedr neges yr efengyl, am fywyd, marwolaeth, atgyfodiad ac esgyniad (mynd yn ôl i’r nefoedd i gael ei anrhydeddu) Iesu. Dyma’r neges a roddodd ysgytwad i’r bobl, a’r Ysbryd Glân a agorodd feddyliau’r bobl iddyn nhw allu weld y gwirionedd.  Yr Ysbryd Glân sy’n gwneud yr efengyl yn berthnasol i bobl yn bersonol. Mae yna lawer o bobl yn darllen yr efengylau ac yn gwybod llawer am Iesu, ac mae rhai hyd yn oed wedi cyhoeddi llyfrau amdano, ond dydyn nhw ddim erioed wedi deall beth oedd gan Iesu i’w wneud hefo nhw ar lefel bersonol, fel unigolion.
Os ydy’r Ysbryd ddim gan bobl, dyn nhw ddim yn derbyn beth mae Ysbryd Duw yn ei ddweud – maen nhw’n gweld y cwbl fel nonsens pur. Dydyn nhw ddim yn gallu deall am fod angen dirnadaeth ysbrydol i ddeall. 15 Os ydy’r Ysbryd gynnon ni, mae’r cwbl yn gwneud sens! (1 Corinthiaid 2:14-15a)
Dim ond dwy dynged sydd – bod gyda Duw neu hebddo, does dim tir canol. Yr Ysbryd Glân sy’n deffro pobl i sylweddoli mor ofnadwy yw eu sefyllfa, a’u deffro i sylweddoli nad oes ganddyn nhw fywyd heb Iesu.

Mae’r cwestiwn “Frodyr, beth ddylen ni wneud?” yn dyngedfennol. Roedd yr Ysbryd Glân wedi agor eu llygaid i weld eu bod wedi gwneud cam mawr â Iesu. Roedden nhw wedi derbyn barn pobl eraill amdano, ac wedi galw am ei waed. Ond ar ôl gwrando ar Pedr, roedden nhw’n deall o’r diwedd fod angen trugaredd arnyn nhw.  Ond sut oedden nhw i gael y trugaredd?... beth ddylen ni wneud?  Yr ateb oedd, edifarhau – dweud sori, troi i ffwrdd o’n hen ffyrdd,
"Rhaid i chi droi cefn ar eich pechod, a chael eich bedyddio fel arwydd eich bod yn perthyn i Iesu y Meseia a bod Duw yn maddau eich pechodau chi. 
Mae Duw eisiau gweld pawb yn cael eu hachub o afael y diafol ac uffern, ac mae yna addewid y ‘Bydd pawb sy'n galw ar enw'r Arglwydd yn cael eu hachub.'
(Actau 2:21 – Pedr yn dyfynnu Joel 2:32)

